STATUTI 

I 

SHOQATES

“KLUBI I SHAHUT LEZHA”

Neni 1

Forma e organizimit

Shoqata “Klubi i Shahut Lezha”, më poshtë e quajtur “Shoqata”, është themeluar në formën e shoqatës, në kuptim të nenit 10 të ligjit nr.8788, datë 07.05.2001 “Për organizatat jofitimprurëse”.

Neni 2

Emërtimi dhe simbolet e shoqatës 

Emri i plotë i shoqatës është: SHOQATA “KLUBI I SHAHUT LEZHA”. 


Shoqata do të ushtrojë aktivitetin e saj në përputhje me legjislacionin shqiptar në fuqi, konkretisht ligji nr.8788, datë 07.05.2001 “Për organizatat jofitimprurëse”, ligji nr.8789, datë 07.05.2001 “Për regjistrimin e organizatave jofitimprurëse, ligji nr.8114, datë 28.03.1996 “Për Sportin”, Kodi Civil dhe dispozitat e statutit të saj.


Shoqata fiton personalitetin e saj juridik në momentin e regjistrimit në Gjykatën e Rrethit Gjyqësor Tirane. 


Shoqata do të ketë vulën dhe stemën e saj të cilat do të shoqërojnë të gjithë dokumentacionin dhe publikimet e saj.

Shoqata ka stemën e saj: Mburojë me katrorët e shahut me figurën e mbretit dhe të kalit në mes dhe shkruar sipër KSHL dhe në harkun e poshtëm KLUBI SHAHUT LEZHA.

Shoqata ka vulën e vet në të cilën në të dy gjuhët, shqip dhe anglisht, shkruhet:
“KLUBI SHAHUT LEZHA” dhe “CHESS CLUB LEZHA”.

Neni 3

Selia e Shoqatës

Selia e shoqatës do të jetë në qytetin e Lezhës, në adresën: Lagjia ”Besëlidhja”, Rruga Hydajet Lezha, Pallat i ri 5 katësh (Kafe Lezha).

Veprimtaria e saj do të shtrihet në të gjithë Qarkun Lezhë dhe territorin e Shqipërisë (me marrëveshje të posaçme dhe në bazë të interesit të ndërsjellë, mund të bashkëveprojë edhe jashtë territorit të Shqipërisë me Federatat e tjera simotra).

Ajo mund të krijojë degë ose filiale në të gjithë vendin dhe jashtë tij. 

Neni 4
Themeluesit

Shoqata është krijuar me Aktin e Themelimit, me vullnetin dhe iniciativën e lirë nga një grup anëtarësh nismëtarë dhe është një shoqatë jofitimprurëse. 

Anëtarët themelues nismëtarë janë:

1. Bilal Maldi: i biri i Musait, i dtl. 08.06,1965, lindur në Barbullush, banues në lagjia ”Varosh”, Lezhë

2. Pashko Marku: i biri i Zefit, i dtl. 13.04.1958, lindur në Lezhë, banues në lagjia ”Besëlidhja”, Lezhë.

3. Arjan Barbullushi:
i biri i Enverit, i dtl. 05.05.1968, lindur në Lezhë, banues në lagjia ”Besëlidhja”, Lezhë.

4. Hysen Zeqiri: i biri i Maksutit, i dtl. 15.09.1946, lindur në Lezhë, banues në lagjia ”Besëlidhja”, Lezhë.

5. Mikel Smaci: 
i biri i Shtjefnit, i dtl. 22.09.1959, lindur në Pllane, banues në lagjia ”Besëlidhja”, Pall. 75, Lezhë.

Neni 5
Moto e Shoqatës

Moto e shoqatës është: SHAHU ËSHTË I TË GJITHËVE, ËSHTË LËVIZJA JOTE!
KLUBI SHAHUT LEZHA është shoqata e sportit të shahut me qëllime programore, me të drejta dhe detyra të përcaktuara në këtë Statut.

Neni 6
Qëllimi dhe objekti i veprimtarisë 
Shoqata ka për qëllim të veprimtarisë së saj:

1. Bashkimin dhe koordinimin e aktiviteteve sportive të gjithë personave juridikë dhe fizikë, publikë dhe privatë që anëtarësohen në të.
2. Zhvillimin e sportit të shahut me anëtarët e saj.
3. Promovimin e sportit të shahut.
4. Përfaqësimin sa më dinjitoz të sportit të shahut në aktivitetet kombëtare e ndërkombëtare.
Shoqata ka për objekt të veprimtarisë së saj:

1. Organizimin e aktiviteteve në sportin e shahut, si Kampionati dhe Kupa e Rrethit Lezhë.
2. Dhënien e titujve kampion i Rrethit Lezhë dhe fitues i Kupës së Lezhës në shah.
3. Përfaqësimin e Rrethit Lezhë në forumet dhe aktivitetet e ndryshme të shahut, kombëtare e ndërkombëtare. 
Neni 7
Aktivitetet e Shoqatës

Shoqata do të zhvillojë këto aktivitete:
· Organizimi i pjesëmarrjes në kampionatet ekipore të Shqipërisë për të rritur, të rinj, fëmijë dhe femra.
· Organizimi i kampionateve të qytetit për të rritur, të rinj, fëmijë dhe femra.
· Organizimi i garave të tjera, duke përfshirë edhe turnetë ndërkombëtare.
· Organizimi i ndeshjeve miqësore.
· Organizimi i kampionateve të qytetit për shahistë të handikapuar, të verbërit, etj..

· Organizimi i seminareve për gjyqtarë, trajnerë dhe organizatorë shahu.
· Nxitja dhe ndihmesa në formimin e shkollave të shahut dhe implementimin e tij nëpër sistemin shkollor të qytetit.

· Nxitja dhe ndihmesa në forma të ndryshme klubet e shahut në Shqipëri.

Neni 8

Ndalimi i shpërndarjes së fitimit

Nuk lejohet asnjë formë e shpërndarjes së fitimit ose e përfitimit material dhe financiar nga të ardhurat dhe fitimet e shoqatës prej personave që janë subjekte të statutit ose të aktit të themelimit, përveç detyrimeve në formën e pagesave, rrogave, shpërblimeve dhe kompensimeve që rrjedhin nga kontrata e punës ose kontrata të ngjashme me të, ose për mbulimin e shpenzimeve të kryera me porosi dhe për llogari të shoqatës. 

Neni 9
Kohëzgjatja e Shoqatës

Shoqata do të ushtrojë veprimtarinë e saj për një periudhë kohore të pacaktuar. 

Neni 10
Organet drejtuese

Organet drejtuese të Shoqatës janë:

1. Mbledhja e Përgjithshme e Anëtarëve 

2. Kryetari 
3. Këshilli Drejtues

4. Sekretari i Përgjithshëm
Neni 11
Mbledhja e Përgjithshme e Anëtarëve

Mbledhja e Përgjithshme e Anëtarëve është organi më i lartë vendimarrës.

Në Mbledhjen e Përgjithshme të Anëtarëve marrin pjesë të gjithë anëtarët e Shoqatës. Në të mund të marrin pjesë edhe mysafirë të ftuar, pa të drejtë vote.

Në Mbledhjen e Përgjithshme të Anëtarëve çdo anëtar i Shoqatës ka të drejtë vote të barabartë për çështjet e shtruara për votim dhe të drejtë që të zgjedhë dhe të zgjidhet në organet e Shoqatës.

Kryetarët e nderit nuk kanë të drejtë vote dhe as të drejtë të zgjidhen.

Neni 12

Kompetencat e Mbledhjes së Përgjithshme të Anëtarëve
Mbledhja e Përgjithshme e Anëtarëve: 

- Zgjedh dhe shkarkon Kryetarin e Shoqatës, anëtarët e Këshillit Drejtues si edhe Sekretarin e Përgjithshëm të Shoqatës.

- Miraton rregulloren e punës së saj.
- Vendos për miratimin, plotësimin dhe ndryshimin e statutit.
- Miraton programin e punës të Shoqatës.
- Përcakton fushat dhe programet e veprimtarisë së shoqatës. 

- Miraton planin e aktiviteteve.
- Mbikëqyr dhe kontrollon rregullisht realizimin e programit të Shoqatës si edhe 
  drejtimin e punës së saj. 
- Miraton raportin vjetor të punës të Shoqatës. 

- Miraton programin e punës së Këshillit Profesional, Këshillave dhe Komisioneve të tjera si edhe raportet e punës së tyre. 
- Emëron dhe shkarkon trajnerët e përfaqësimeve dhe komesarin e garave.
- Cakton tarifat e anëtarësisë dhe kuotizimeve për anëtarët e Shoqatës.
- Pranon ose përjashton anëtarët e Shoqatës dhe emëron kryetarët e nderit.

- Shqyrton çështjet ekonomike, financiare dhe të administrimit të shoqatës, të paktën një herë në vit dhe miraton veprimtarinë e Kryetarit, miraton buxhetin dhe shpenzimet për vitin pasardhës.  

- Vendos për bashkimin ose ndarjen e Shoqatës.

- Emëron likuidatorët dhe shqyrton raportin përfundimtar të tyre. 

- Vendos kalimin e pasurive të Shoqatës tek subjektet e tjera në rast shpërndarjeje të Shoqatës. 

- Ushtron cdo kompetencë tjetër që parashikohet në legjislacionin në fuqi. 

Neni 13
Këshilli Drejtues 
Këshilli Drejtues është organi ekzekutiv i Shoqatës dhe kryen detyrat për të cilat ai autorizohet në pajtim me këtë Statut. 
Këshilli Drejtues ka këto kompetenca: 

- Drejton Shoqatën në periudhën ndërmjet dy Mbledhjeve të Përgjithshme të Anëtarëve. 

- Siguron funksionimin e Shoqatës sipas legjislacionit shqiptar, statutit të Shoqatës, vendimeve të Mbledhjes së Përgjithshme, me qëllim realizimin e qëllimit të Shoqatës. 

- Ka të gjitha kompetencat vendimmarrëse midis dy Mbledhjeve të Përgjithshme, me përjashtim të atyre që i janë caktuar shprehimisht nga ligji ose statuti vetëm Mbledhjes së Përgjitshshme të Anëtarëve. 

- Mbikëqyr menaxhimin dhe administrimin e të gjitha aseteve dhe burimeve financiare të Shoqatës dhe raporton për punën e tij para Mbledhjes së Përgjitshshme të Anëtarëve. 

- Emëron stafin ekzekutiv të Shoqatës, sipas strukturës dhe kritereve të miratuara nga Mbledhja e Përgjithshme e Anëtarëve.  

Këshilli Drejtues, në fushëveprimtarinë e punës së tij, kryen edhe këto detyra:

- Propozon Statutin dhe aktet tjera Mbledhjes së Përgjithshme të Anëtarëve.
- Përgatit mbledhjet e Mbledhjes së Përgjitshshme të Anëtarëve dhe materialin përcjellës.
- Ekzekuton vendimet e Mbledhjes së Përgjitshshme të Anëtarëve.
- Përpilon planin e punës dhe atë financiar të Shoqatës.
- Përpilon sitemin e garave, kalendarin dhe propozimet e garave.

- Ka të drejtën e organizimit të garave për llogari dhe në emër të Shoqatës.

Neni 14
Zgjedhja e anëtarëve të Këshillit Drejtues

Këshilli Drejtues ka  7 anëtarë të cilët zgjidhen nga Mbledhja e Përgjithshme e Anëtarëve.
Zgjedhja e anëtarëve të Këshillit Drejtues bëhet me votim të fshehtë.

Listat e votimit përmbajnë emrat e kandidatëve.

Të paktën 30% e kandidatëve në listat e votimit duhet të jenë femra.

Të paktën 10% e kandidatëve në listat e votimit duhet të jenë nga bashkësitë e pakicave etnike.

Njëri prej anëtarëve të Këshillit Drejtues duhet të jetë femër dhe një tjetër nga bashkësitë e pakicave etnike.

Neni 15
Kryetari 


Kryetari ka këto kompetenca: 

- Kryeson dhe drejton Mbledhjen e Përgjithshme të Anëtarëve dhe të Këshillit Drejtues si edhe në tërësi veprimtarinë e Shoqatës, në bazë të statutit. 

- Kujdeset për zbatimin e vendimeve dhe konkluzioneve të Mbledhjes së Përgjitshshme të Anëtarëve dhe të Këshillit Drejtues.

- Kujdeset për ngritjen e fondeve për veprimtarinë e shoqatës dhe administron fondet sipas mënyrës së caktuar nga Këshilli Drejtues. 

- Nënshkruan të gjitha aktet që miraton Mbledhja e Përgjithshme e Anëtarëve dhe Këshilli Drejtues.

- Përfaqëson Shoqatën ligjërisht në marrëdhënie me të tretët dhe hyn në marrëdhënie me shoqata të tjera.

- Zbaton dhe udhëheq politikën e Shoqatës, kujdeset për interesat e saj dhe i mbron ato. 
Kryetari është urdhërdhënës në realizimin e planit financiar, nënshkruan dokumentat financiare dhe mban të dhënat financiaret të Shoqatës dhe për to i raporton Mbledhjes së Përgjitshshme të Anëtarëve. 
Kryetari për punën e vet përgjigjet para Mbledhjes së Përgjitshshme të Anëtarëve.
Në mungesë të tij Kryetari zëvendësohet nga Sekretari i Përgjithshëm. 

Neni 16
Përbërja e organeve të para drejtuese


Mbledhja e Përgjithshme e Anëtarëve përbëhet nga të gjithë personat e regjistruar në Regjistrin e Anëtarësisë së Shoqatës, për aq kohë sa nuk kanë dhënë dorëheqjen apo nuk janë përjashtuar nga Shoqata. 


Kryetar i shoqatës është zgjedhur z. Pashko Marku, i cili është përfaqësuesi ligjor i saj dhe autorizohet të ndjekë në emër të Shoqatës të gjithë procedurat e nevojshme për regjistrimin e saj dhe për përfaqësimin ligjor me të tretët.

Këshilli Drejtues përbëhet nga 7 anëtarë të cilët janë: Viktor Tushaj, Arjan Barbullushi, Bilal Maldi, Viktor Pervathi, Hysen Zeqiri, Mikel Smaci, Elson Prenga.

Sekretari i Përgjithshëm i Klubit të Shahut Lezha është zgjedhur z. Mikel Smaci.

Neni 17

Procedurat dhe mënyrat për zgjedhjen ose ndryshimin

 e organeve drejtuese


Kryetari i Shoqatës, anëtarët e Këshillit Drejtues dhe Sekretari i Përgjithshëm zgjidhen për një mandat katër vjeçar, me të drejtë rizgjedhjeje. 


Kandidimi për detyrën e Kryetarit, anëtarit të Këshillit Drejtues dhe Sekretarit të Përgjithshëm të Shoqatës është i lirë dhe pa kufizim. 


Zgjedhja bëhet me votim të fshehtë dhe me votat e shumicës së anëtarëve të pranishëm në mbledhje. 
Nëse vendi i Kryetarit, anëtarit të Këshillit Drejtues apo Sekretarit të Përgjithshëm mbetet vakant, Këshilli Drejtues merr masa që të bëhet zëvendësimi i tyre, sipas normave të këtij statuti, brenda një afati kohor jo më të gjatë se tre muaj.   
Kryetari i Shoqatës, anëtarët e Këshillit Drejtues dhe Sekretari i Përgjithshëm mund të shkarkohen nga detyra edhe para mbarimit të afatit për të cilin janë zgjedhur në rast se humbin besimin e anëtarëve të Shoqatës.

Për shkarkimin e tyre vendos Mbledhja e Përgjithshme e Anëtarëve, me votim të fshehtë, dhe shkarkimi konsiderohet i vlefshëm në rast se vendimi merret me votat e shumicës së anëtarëve të pranishëm në mbledhje. 

Neni 18 

Rregullat për mbajtjen e mbledhjeve, pjesëmarrjen, 

mënyrën dhe procedurën e votimit

Mbledhja e Përgjithshme e Anëtarëve

Mbledhja e Përgjithshme e Anëtarëve thirret nga Këshilli Drejtues i Shoqatës në rast se vetë ky organ, në mbledhjen paraardhëse nuk ka parashikuar datën e mbledhjes dhe rendin e ditës.  

Mbledhjet janë: 

· të zakonshme – të cilat zhvillohen jo më rrallë se një herë në vit, dhe

· të jashtëzakonshme – të cilat thirren nga Këshilli Drejtues ose të paktën një e pesta e anëtarëve të Shoqatës.

Njoftimi për Mbledhjen e Përgjithshme duhet t`u dërgohet të gjithë anëtarëve të Shoqatës jo më vonë se dy javë para datës së caktuar të mbledhjes, ndërsa materiali i mbledhjes jo më vonë se një javë para datës së caktuar. Njoftimi duhet t`u dërgohet me mjete të sigurta komunikimi dhe në të duhet të përcaktohet vendi, koha e mbledhjes dhe rendi i ditës.

Personat që nuk janë anëtarë të Shoqatës mund të lejohen të ndjekin si vëzhgues seancat e mbledhjes, vetëm me miratimin paraprak të Kryetarit të Shoqatës.

Mbledhja e jashtëzakonshme mund të vendosë vetëm për çështjet për të cilat ajo është thirrur.

Mbledhja është e vlefshme kur në të marrin pjesë me shumë se gjysma e anëtarëve të Shoqatës dhe merr vendime me shumicën e votave të anëtarëve të pranishëm. 

Në qoftë se vendoset për ndryshime statutore ose për shpërndarjen e Shoqatës, një vendim i tillë duhet merret me votat e 2/3 të të gjithë anëtarëve të Shoqatës.

Votimi është publik, në qoftë se Mbledhja e Përgjithshme nuk vendos ndryshe.

Mbledhja e Përgjithshme drejtohet nga Kryesia e Punës, e cila përbëhet nga Kryetari i Shoqatës dhe dy anëtarë të zgjedhur nga vetë Mbledhja e Përgjithshme për këtë qëllim. 

Mbledhja e Përgjithshme e Anëtarëve zgjedh gjithashtu mbajtësin e procesverbalit të mbledhjes, komisionin verifikues (në raste votimesh) dhe në qoftë se ka nevojë edhe trupa tjera punuese.  
Në mbledhje mbahet procesverbali, të cilin e nënshkruajnë Kryetari dhe mbajtësi i procesverbalit.

Vendimet e Mbledhjes së Përgjitshshme të Anëtarëve janë të detyrueshme për të gjithë anëtarët dhe organet e Shoqatës.

Procedura dhe mënyra e punës së Mbledhjes së Përgjitshshme të Anëtarëve, në mënyrë të hollësishme, rregullohen me Rregulloren e Punës së këtij organi.

Mbledhja e Këshillit Drejtues

Këshilli Drejtues mblidhet në takime të zakonshme, jo më pak se një herë në muaj, dhe në të jashtëzakonshme me kërkesë të Kryetarit ose shumicës së anëtarëve të tij.

Çdo anëtar i Këshillit ka të drejtën e një vote. Vendimet janë të vlefshme kur janë të pranishëm të dy të tretat e anëtarëve dhe vendimet merren me shumicën e votave të anëtarëve të pranishëm në mbledhje.

Këshilli Drejtues zbaton vendimet dhe konkluzionet e Mbledhjes së Përgjitshshme të Anëtarëve.

Neni 19
Këshillat dhe Komisionet 

Organe të tjera të Shoqatës janë:

1. Komisionet

2. Këshilli i Trajnerëve

3. Komisioni i Disiplinës

4. Komisioni i Apelit

Mbledhja e Përgjithshme e Anëtarëve mund të formojë komisione të përhershme dhe të përkohshme. 

Ajo vendos për kompetencat e tyre dhe emëron anëtarët e tyre. 

Këshillat dhe komisionet caktohen dhe emërohen me vendim të posaçëm të Mbledhjes së Përgjithshme të Anëtarëve, në të cilin caktohet fushëveprimi dhe përbërja e tyre.

Këshillat dhe komisionet drejtohen nga kryetarët e tyre dhe për punën e tyre njoftojnë
me shkrim Kryetarin e Shoqatës.

Komisionet dhe këshillat për punën e tyre përgjigjen para Mbledhjes së Përgjithshme të Anëtarëve.

Komisionet/Këshillat e përhershme janë:

- Këshilli mbikqyrës 

- Keshilli profesional,

- Komisioni për kalimin dhe regjistrimin e lojtarëve,

- Komisioni-komesari i garave,

- Komisioni për çështje të referimit dhe rregullave të lojës, dhe

- Komisioni disiplinor.

Neni 20
Anëtarësimi në Shoqatë
Anëtarësia në Shoqatë është e hapur për këdo, pa marrë parasysh gjininë, ngjyrën, gjuhën, fenë, mendimin politik, prejardhjen sociale apo etnike, lidhjet me bashkësinë etnike, pronën apo lindjen, që pajtohet t`u përmbahet rregullave të mëposhtme:

- Pranon statutin dhe programin e Shoqatës.

- Paguan kuotën e anëtarësisë.

- Pranon të luajë sipas rregullave të Federatës Botërore të Shahut.

- Kryen aktivitetet duke bërë një lojë të drejtë (fair-play).

- Trajton me respektin e duhur anëtarët e tjerë dhe stafin.

- Nuk përdor gjuhë abuzive dhe vulgare.

- Nuk lejohet që anëtari, ndërsa merr pjesë në aktivitete të Shoqatës, të jetë nën ndikimin e drogave të paligjshme dhe substancave të tjera halucinogjene. 

- Nuk duhet kurrë të sjellë dëm ose të vjedhë ndonjë pronë që lidhet me veprimtarinë e Shoqatës.

- Nuk duhet kurrë të pijë duhan në mjediset e Shoqatës.

- Nuk duhet kurrë të përdorë gjuhë të keqe apo sjellje të pahijshme ndaj gjinisë së kundërt.

Anëtarë të Shoqatës janë edhe Kryetarët e Nderit të cilët mund të emërohen nga Mbledhja e Përgjithshme e Anëtarëve, duke pasur parasysh meritat e tyre të posaçme për zhvillimin e shahut në Shqipëri. 

Mbledhja e Përgjithshme e Anëtarëve pranon anëtarët e rinj të Shoqatës.
Në kërkesën për anëtarësim në shoqatë përcaktohet data e anëtarësisë, kuota si dhe një deklaratë ku kërkuesi bie dakord të veprojë në përputhje me ligjin, statutin dhe rregullat e shoqatës. 

Anëtari i ri shënohet ne librin e shoqatës. 

Anëtarësimi në shoqatë konsiderohet i kryer vetëm pas miratimit dhe pagesës së kontributit përkatës. 

Kuota vjetore e anëtarësisë është 500 (pesëqind) lekë.

Çdo punë do të jetë mbi baza vullnetare dhe nuk ka anëtar ekzekutiv ose anëtar të Shoqatës që do të marrë pagesë prej saj.


E drejta e anëtarësisë në Shoqatë nuk mund të tjetërsohet dhe as nuk mund të kalohet me trashëgimi. 

Neni 21
Të drejtat dhe detyrimet e anëtarëve të shoqatës

Anëtari i shoqatës ka këto të drejta: 

- Të marrë pjesë në veprimtaritë e shoqatës.
- Të kërkojë llogari para organeve drejtuese për punën e tyre.
- Të kundërshtojë në gjykatë vendimet e shoqatës që bien ndesh me ligjin ose me statutin.

Anëtari i shoqatës ka këto detyrime: 

- Të zbatojë statutin dhe programin e shoqatës.
- Të paguajë rregullisht kuotizacionin.
- Të punojë për funksionimin normal të veprimtarisë së shoqatës. 

Neni 22
Dorëheqja 


E drejta për të dhënë dorëheqjen është e garantuar, por me kusht që të jetë paraqitur me shkrim, tre muaj para, në një nga organet drejtuese të Shoqatës.


Anëtarët që kanë dhënë dorëheqjen ose që janë përjashtuar nga Shoqata nuk kanë të drejta mbi kapitalin e Shoqatës.


Anëtari i Shoqatës që jep dorëheqjen nuk shkarkohet nga detyrimet e tij ndaj Shoqatës në lidhje me pagesën e kontributeve, të cilat janë të pagueshme në kohën e paraqitjes së dorëheqjes. 

Neni 23
Përfundimi i anëtarësisë

Anëtari mund të largohet nga Shoqata, atëherë kur i kryen të gjitha detyrimet financiare ndaj Shoqatës dhe anëtarëve të saj. 
Anëtari mund të përjashtohet nga Shoqata në rast se thyen dispozitat e Statutit dhe akteve të tjera normative të Shoqatës.

Vendimin për përjashtim e merr Mbledhja e Përgjithshme e Anëtarëve dhe efektet e përjashtimit veprojnë nga dita e marrjes së vendimit.

Anëtari i shoqatës që nuk paguan plotësisht kontributin vjetor brenda 3 (tre) muajve të vitit pasardhës mund të përjashtohet nga shoqata, me vendim të Mbledhjes së Përgjitshshme të Anëtarëve, me shumicën e votave të anëtarëve të pranishëm në mbledhje.

Një anëtar përjashtohet nga shoqata, përveç sa më sipër edhe për shkaqe të tjera të arsyeshme të cilat duhet t’i paraqiten atij me shkrim të paktën 20 ditë para, më qëllim që t`i krijohet mundësia anëtarit për t`u shprehur para Mbledhjes së Përgjitshshme të Anëtarëve në lidhje me shkaqet që kanë sjellë propozimin për përjashtimin e tij. 

Shkaqet e aryeshme mbi bazën e të cilave mund të kërkohet përjashtimi nga shoqata i anëtarit të shoqatës (por që nuk janë të vetmet) konsiderohen sa më poshtë vijon: 

- shkelja e dispozitave të statutit ose rregullave të tjera të shoqatës;

- mospagimi i detyrimeve që shkaktojnë përgjegjësinë e shoqatës;

- kryerja e veprimeve që bien në kundërshtim të hapur me normat etike të shoqatës;
- kryerja e veprimeve që dëmtojnë interesat e shoqatës.

Këshilli Drejtues, në një takim të thirrur veças për këtë qëllim, do të trajtojë çdo shkelje të akteve nënligjore duke përdorur procedurën e mëposhtme:

- nxjerr një paralajmërim verbal;
- nxjerr një paralajmërim me shkrim;
- propozon përjashtimin e anëtarit nga Shoqata.
Në rast të një shkeljeje të rëndë, anëtari mund të përjashtohet pa u lëshuar asnjë vërejtje më parë.

Neni 24
Burimet financiare dhe materiale 

Burimet financiare dhe materiale të Shoqatës janë:

1. Kuotizacionet e anëtarëve.

2. Mbështetje financiare nga shteti, Bashkia. 

3. Mbështetje financiare nga Federatat Shqiptare FSHSH dhe KOSH.

4. Mbështetje financiare nga federatat ndërkombëtare dhe federate të tjera homologe.

5. Grante, donacione dhe sponsorizime të ofruara nga subjekte private dhe publike, vendas dhe të huaj.

6. Të ardhura nga reklamat. 

7. Të ardhura nga veprimtaria ekonomike në përputhje me ligjin, sipas miratimit të Mbledhjes së Përgjithshme të Anëtarëve.

8. Të ardhura nga pasuritë në pronësi të Shoqatës.

9. Burime të tjera të ligjshme financiare.

Shoqata ka të drejtë të ketë në pronësi pasuri të luajtshme apo të paluajtshme, të realizojë të ardhura nëpërmjet administrimit të këtyre pasurive si dhe ushtrimit të veprimtarive të tjera, në përputhje me ligjin dhe qëllimin e shoqatës, të parashikuar në statut. 

Të ardhurat e realizuara nga shoqata duhet të përdoren vetëm për realizimin veprimtarive që parashikohet si qëllim dhe objektiv i saj në aktin e themelimit dhe statut.   

Neni 25
Kriteret e administrimit të pasurisë 

Administrimi i pasurive të Shoqatës bëhet në përputhje me legjislacionin në fuqi dhe vendimet e organeve drejtuese të saj. 
Për të gjitha veprimtaritë ekonomike dhe finaciare mbahet bilanc i rregullt që miratohet nga Mbledhja e Përgjithshme e Anëtarëve. 

Shoqata ka llogaritë e saj bankare që çelen dhe operojnë sipas urdhërave të Kryetarit të saj. 

Organet drejtuese dhe donatorët e mundshëm kanë të drejtë të kërkojnë në çdo kohë shpjegime rreth gjendjes financiare të shoqatës dhe personat përgjegjës i japin ato brenda një afati optimal. Nëse është e nevojshme këto shpjegime shoqërohen me fotokopjet e dokumentacionit përkatës. 
Administrimi financiar i Shoqatës kryhet nga Kryetari në bazë të vendimeve të Mbledhjes së Përgjithshme të Anëtarëve dhe planit financiar të miratuar nga ky organ. 

Për ndihmë në realizimin e administrimit të Shoqatës mund të punësohet referenti financiar, në përputhje me ligjin mbi marrëdhëniet e punës.

Kryetari do të mbajë të dhënat financiare dhe së bashku me financierin do të mbajë kontaktet me bankën.

Financieri është përgjegjësi kryesor i buxhetit të Shoqatës. 

Do të ketë auditim të rregullt të llogarive dhe pasqyrave financiare të Shoqatës. 
Financieri është githashtu përgjegjës, së bashku me Kryetarin, për llogarinë bankare dhe do të kundërfirmosë çeqet e lëshuara.

Të gjitha donacionet dhe shpenzimet e Shoqatës do të jenë të publikurara për akses nga të gjithë.

Neni 26
Garat

Garat zyrtare të Shoqatës mund të organizohen vetëm nga Këshilli Drejtues.
Garat do të zhvillohen në bazë të rregullave të FIDE dhe rregulloreve të FSHSH.
Në udhëheqjen e garave organi përkatës i garave duhet të respektojë të gjitha vendimet e FIDE.
Neni 27
Përfaqësimi ligjor

Përfaqësues ligjor i Shoqatës është Kryetari i saj. 
Neni 28
Rregullat për bashkimin dhe ndarjen

Bashkimi i Shoqatës me ndonjë subjekt tjeter jofitimprurës ose rindarja më vete bëhet me vendim të Mbledhjes së Përgjithshme të Anëtarëve, gjithmonë duke zbatuar kërkesat e Kodit Civil dhe akteve ligjore në fuqi.  

Neni 29
Shpërndarja e shoqatës

Shoqata shpërndahet me inisiativën e saj, kur këtë e kërkojnë më shumë se 3/4 e anëtarëve të Mbledhjes së Përgjithshme të Anëtarëve. Në këtë rast Mbledhja e Përgjithshme cakton një ose disa likujdatorë të cilët realizojnë likujdimin e shoqatës. 

Mbledhja e Përgjithshme vendos edhe për destinacionin ku shkon pasuria e mbetur e shoqatës. 

Kur shpërndarja e shoqatës nuk arrihet nga vetë shoqata kompetente është Gjykata, e cila cakton një ose disa likujdatorë të cilët bëjnë likujdimin e saj. 

Neni 30
Likujdimi

Likujdatori bën vlerësimin e gjendjes financiare të shoqatës dhe pasurisë së saj në momentin e vendimit për shpërndarjen e saj dhe evidenton të gjithë kreditorët dhe debitorët e mundshëm. 

Pas pagimit të detyrimeve që Shoqata mund t`u ketë të tretëve, likujdatori bën vlerësimin e pasurisë së mbetur dhe kujdeset që kjo pasuri të shkojë sipas destinacionit të përcaktuar nga Mbledhja e Përgjithshme e Anëtarëve. 
Neni 31
Web Site

Editoriali dhe përmbajtja mbi të gjithë pamjen në internet të Shoqatës administrohet plotësisht nga Këshilli Drejtues i Shoqatës.

Ky statut u miratua prej Mbledhjes së Përgjithshme të Anëtarëve, hartohet në katër kopje me fuqi të barabartë ligjore dhe nënshkruhet prej Kryetarit dhe Sekretarit të Përgjithshëm të Shoqatës. 

Miratuar në 11 Shtator 2010
Pashko  Marku

